
Numri i lëndës: 2019:117117 

Datë: 25.01.2024 

Numri i dokumentit:     05239892 

 

P.nr.299/23 

 

GJYKATA THEMELORE NË MITROVICË - DEGA NË VUSHTRRI - Departamenti i 

përgjithshëm-Divizioni Penal, Gjyqtari i vetëm gjykues Agron Maxhuni, me bashkëpunëtoren 

profesionale Diellza Zeqiri Latifi, në çështjen penale kundër të pandehurit F.M. nga Komuna e 

Mitrovicës, për shkak të veprës penale Kanosja nga neni 185 par.3 lidhur me par.1 të KPRK-së, 

sipas aktakuzës së Prokurorisë Themelore në Mitrovicë – Departamenti i Përgjithshëm 

PP.II.nr.1214/17, të datës 02.08.2018, duke vendosur sipas kundërshtimit ndaj provave dhe kërkesës 

për hedhjen e aktakuzës nga i pandehuri, në rivendosje, jashtë seancës, me datë 24.01.2024 nxjerr 

këtë: 

 

A K T V E N D I M 

 

I. APROVOHET kërkesa e të pandehurit F.M. për hedhjen e aktakuzës, ashtu që:  

 

II. HUDHET aktakuza e Prokurorisë Themelore në Mitrovicë PP.II.nr.1214/17, të datës 

02.08.2018 kundër të pandehurit F.M. nga i ati L.dhe e ëma F., e vajzërisë O., i lindur më dt... 

nga Komuna e Mitrovicës, me numër personal ..., shqiptar, shtetas i Republikës së Kosovës, me 

shkollim të mesëm, i papunë, i gjendjes së dobët ekonomike, i martuar, baba i 3 fëmijëve, edhe 

më parë i gjykuar. 

 

III. PUSHOHET procedura penale ndaj të pandehurit F.M., lidhur me veprën penale Kanosja 

nga neni 185 par.3 lidhur me par.1 të KPRK-së, për shkak se vepra penale për të cilën akuzohet 

i pandehuri nuk përbën vepër penale. 

 

IV. Shpenzimet  e procedurës penale bien në barrë të mjeteve buxhetore të kësaj gjykate. 

 

A r s y e t i m 

 

Prokuroria Themelore në Mitrovicë - Departamenti i Përgjithshëm, ka ngritur aktakuzën 

PP.II.nr.1214/17, të datës 02.08.2018, ndaj të pandehurit F.M. nga Komuna e Mitrovicës, për 

shkak të veprës penale Kanosja nga neni 185 par.3 lidhur me par.1 të KPRK-së. 

Gjyqtari i çështjes këtë lëndë e ka pranuar me datë 13.12.2022, më pas ka caktuar dhe mbajtur 

seancën e shqyrtimit fillestar me datë 09.03.2023, në të cilën seancë i pandehuri F.M. është 

deklaruar i pafajshëm për veprën penale për të cilën akuzohet. Po ashtu, atë seancë gjyqtari e ka 

njoftuar të pandehurin që në afat prej 30 ditësh ka të drejtë të paraqes kundërshtimet sa i përket 

provave si në aktakuzë dhe kërkesën për hedhjen e aktakuzës.  

 

I pandehurit, me datë 21.03.2023, ka paraqitur kundërshtim të provave dhe kërkesë për hedhjen 

e aktakuzës. Lidhur me kundërshtimin e provave i pandehuri ndër të tjera ka theksuar se provat 

e propozuara nga prokuroria siç janë Procesverbali i policisë i datës 13.04.2016 dhe letra e 

policisë e datës 31.03.2016, janë thelbësisht të pa mbështetshme sepse të njëjtat janë marr në 

kundërshtim me ligjin, nuk kanë vlera provuese, nuk provojnë ndonjë element esencial të veprës 

penale. Tutje lidhur me dëshminë e dëshmitarëve, i pandehuri ka shtuar se dëshmia e tyre po 

ashtu nuk përbën provë, për faktin se asnjëri nga dëshmitarët nuk tregon se si kanë arritur deri te 

konkludimi se i pandehuri e ka realizuar thirrjen, e jo personi tjetër i cili është nga Shkupi, pra 

nuk është hetuar fare ky deklarim i të pandehurit. Po ashtu i pandehuri ka theksuar se për tu kryer 

vepra penale e Kanosjes, kanosja duhet te jetë e drejtpërdrejtë, e drejtuar personave të caktuar 

dhe serioze, ndërsa në këtë rast nuk është përmbushur asnjë nga elementet e kërkuara për tu 

konsideruar është kryer vepra penale e kanosjes. Andaj mbi bazën e të lartcekurave, i pandehuri 

i ka propozuar gjykatës që kundërshtimin e provave dhe kërkesën për hedhjen e aktakuzës t’a 

pranoj si të bazuar dhe t’a hedhë akuzën e ngritur nga prokuroria. 

 

Prokurori i Shtetit, ka paraqitur përgjigje në kundërshtim, duke theksuar se thëniet në 

kundërshtimin e të pandehurit janë të pabazuara, pasi aktakuza e ngritur nga Prokuroria mbështet 

në prova të mjaftueshme me të cilat vërtetohet përtej çdo dyshimi të bazuar mirë se i pandehuri 

ka kryer veprën penale Kanosja nga neni 185 par.3, lidhur me par.1 të KPRK. Sipas Prokurorisë, 

raporti policor i datës 30.03.2016, 31.03.2016, 13.04.2016, procesverbali mbi marrjen në pyetje 

të të pandehurit në Polici, i datës 31.03.2016, procesverbali i marrjes në pyetje të dëshmitarit 

Mexhit Hyseni në Prokurorinë Themelore Mitrovicë, si dhe shkresat tjera të lëndës janë të 

mjaftueshme për t’a vërtetuar dyshimin e bazuar mirë se i pandehuri ka kryer veprën penale për 

të cilën ngarkohet. Mbi bazën e të lartcekurave, Prokurori i Shtetit i ka propozuar Gjykatës, që 

kundërshtimin e provave dhe kërkesën për hedhjen e aktakuzës nga i pandehuri t’i refuzoj si të 

pabazuar dhe të vazhdoj me shqyrtimin kryesor.  

 

Gjykata, pas shqyrtimit të kundërshtimit të provave dhe kërkesës për hedhjen e aktakuzës të 

paraqitur nga i pandehuri, si dhe përgjigjes në kundërshtim të paraqitur nga Prokuroria e Shtetit, 

në raport me shkresat e lëndës, ka vlerësuar se kundërshtimi i provave dhe kërkesa për hedhjen 

e aktakuzës të paraqitura nga i pandehuri janë të bazuara, andaj me aktvendimin P.nr.439/18 i 

dt.06.04.2023 ka aprovuar kundërshtimin e të pandehurit F.M. ndaj provave të aktakuzës dhe 

kërkesës për hedhjen e aktakuzës, ashtu që është hedhur aktakuza e Prokurorisë Themelore në 

Mitrovicë PP.II.nr.1214/17, të datës 02.08.2018 kundër të pandehurit F.M. dhe është pushuar 

procedura penale ndaj të njëjtit lidhur me veprën penale Kanosja nga neni 185 par.3 lidhur me 

par.1 të KPRK-së, duke konsideruar se nuk ka prova të mjaftueshme të cilat e mbështesin 

dyshimin e bazuar mirë se i pandehuri ka kryer veprën penale e cila i vihet në barrë. 

Ndërsa që pas paraqitjes së ankesës nga ana e prokurorisë së shtetit, Gjykata e Apelit me 

Aktvendimin PN.nr.503/23 ka anuluar vendimin e lartcekur dhe ka kthyer lëndës gjykatës së 

shkallës së parë në rivendosje, duke theksuar se gabimisht i është referuar dispozitave të kodit të 

procedurës penale duke konstatuar në dispozitiv se ka hedhur aktakuzës dhe ka pushuar 

procedurën penale ndaj të pandehurit duke e bazuar vendimin në nenin 248, par.1 pika 1.5 të 

KPPK-së, mirëpo që në arsyetimin e aktvendimit të atakuar përveç faktit se është lëshuar në 

vlerësimin e provave, gjykata po ashtu është thirr edhe në faktin se të pandehurit nuk i është 

dhënë mundësia që të deklarohet lidhur me akuzën e tij, pasi që kemi të bëjmë me vepër penale 

të dënueshme me më shumë se 3 vite burgim, ashtu që për kolegjin penal është e paqartë se për 

cilën pikë konkretisht është hedhur akuza dhe është pushuar procedura penale, me rekomandimet 

se gjyqtari i çështjes duhet të evitoj shkeljet e lartcekura dhe të vlerësoj edhe njëherë aktakuzën 

së bashku me shkresat tjera të lëndës e pastaj të marr vendim të drejtë dhe të bazuar konform 

dispozitave ligjore. 

 

Gjykata e shkallës së parë, duke vepruar sipas rekomandimeve të Gjykatës së Apelit ka vlerësuar 

edhe njëherë shkresat e lëndës, me theks të veçantë kundërshtimin e provave dhe kërkesën për 

hedhjen e aktakuzës të paraqitur nga ana e të pandehurit, si dhe përgjigjen në kundërshtim të 

paraqitur nga ana e prokurorit të shtetit, ka ardhur në përfundim se kërkesa për hedhjen e 

aktakuzës e paraqitur nga i pandehuri është e bazuar. 

 

Sipas Kodi Penal të Republikës së Kosovës, formën themelore të veprës penale Kanosja 

konsiderohet se e ka kryer “Kushdo që seriozisht e kanos personin tjetër me fjalë, vepra apo 

gjeste se do t’i shkaktoj ndonjë të keqe me qëllim të frikësimit ose të shkaktimit të ankthit te 

personi i tillë...” ndërsa par.3 i po të njëjtit nen ka paraparë formën e kualifikuar të kësaj vepre 

penale ku parashihet se “Kur vepra penale nga paragrafi 1. ose 2. i këtij neni kryhet ndaj personit 

zyrtar në lidhje me punën apo me pozitën e tij ose ndaj disa personave ose kur vepra kryhet nga 

kryesi i cili vepron si anëtar i grupit...” ashtu që në ketë rast kryesi dënohet me burgim prej 

gjashtë (6) muaj deri në pesë (5) vjet. 

 

Nga interpretimi i dispozitës së cituar, rrjedh se vepra penale e Kanosjes mund të kryhet në dy 

forma, dhe atë: 

 

- Duke e kanosur personin tjetër me fjalë, dhe 

- duke e kanosur me gjeste (veprime konkludente), por që të dyja format duhet të kenë si 

qëllim frikësimin ose shkaktimin e ankthit të personi tjetër. 

  

Mirëpo duke analizuar përshkrimin faktik të veprës penale, rrjedh se nuk është plotësuar asnjëra 

nga format e paraparë për kryerjen e kësaj vepre penale, si dhe nuk përcaktohet personi ndaj kujt 

është shkaktuar frikësimi apo ankthi, mirëpo “kanosja” e pretenduar në aktakuzë është drejtuar 

ndaj pasurisë, gjegjësisht objektit të Gjykatës Themelore në Mitrovicë, e që kjo vepër penale ka 

për qëllim mbrojtjen e jetës dhe trupit të personave, për çka edhe vetë si vepër penale bënë pjesë 

në Kapitullin e Veprave Penale Kundër Jetës dhe Trupit. Po ashtu, prokuroria e ka akuzuar të 

pandehurin me formën e kualifikuar të veprës penale kanosja, përkatësisht me par.3 të kësaj 

vepre penale, e cila kryhet ndaj personit zyrtar në lidhje me punën apo me pozitën e tij ose ndaj 

disa personave ose kur vepra kryhet nga kryesi i cili vepron si anëtar i grupit, ndërsa që në rastin 

konkret fjalët e të pandehurit nuk kanë qenë të drejtuara ndaj personit zyrtar në lidhje me punën 

dhe pozitën e tij, po ashtu siç u cek edhe më lartë, fjalët kanë qenë të drejtuara në drejtim të 

objektit të gjykatës. 

 

Elementet e përgjithshme të veprës penale janë veprimi ose mos veprimi i të pandehurit, 

kundërligjshmëria, përcaktueshmëria dhe përgjegjësia penale, e të cilat elemente duhet të 

përmbushen në mënyrë kumulative, me qëllim të cilësimin të veprimeve ose mos veprimeve të 

pandehurit si vepër penale, e që në rastin konkret nuk përmbushen në mënyrë kumulative 

elementet e përgjithshme të veprës penale të Kanosjes, pasi që nuk përmbushet përcaktueshmëria 

si element i përgjithshëm, pasi që me kodin penal nuk përcaktohet se këto fjalë inkriminohen si 

vepër penale.  

 

Gjykata përfundimisht vlerëson se nuk janë përmbushur elementet e përgjithshme të veprës 

penale, e të cilat janë veprimi ose mos veprimi i të pandehurit, kundërligjshmëria, 

përcaktueshmëria dhe përgjegjësia penale, e të cilat elemente duhet të përmbushen në mënyrë 

kumulative, me qëllim të cilësimin të veprimeve ose mos veprimeve të pandehurit si vepër 

penale, pasi që në rastin konkret nuk përmbushet përcaktueshmëria me ligj si element i 

përgjithshëm, ashtu që me kodin penal nuk përcaktohet se fjalët e të pandehurit inkriminohen si 

vepër penale, andaj gjykata duke u bazuar në nenin 248, par.1, pika 1.1 i KPPK-së, ka hedhur 

aktakuzën dhe pushuar procedurës penale ndaj të pandehurit, pasi që vepra për të cilën akuzohet 

i pandehuri nuk përbën vepër penale. 

 

Në përputhje me nenin 453 par. 1 të KPPK-së, është vendosur që shpenzimet e procedurës penale 

të ngelin në ngarkesë të mjeteve buxhetore të gjykatës. 

 

Nga sa u tha më lartë u vendos si në dispozitiv të këtij aktvendimi në mbështetje të nenit 248  

par. 1, pika 1.1 të KPPK-së. 

 

 

GJYKATA THEMELORE NË MITROVICË-DEGA NË VUSHTRRI 

Departamenti i përgjithshëm-Divizioni Penal 

P.nr.299/23, datë 24.01.2024 

  

                                                    Gjyqtar i vetëm gjykues  

                                                                          Agron Maxhuni 

 

KËSHILLA JURIDIKE: Kundër këtij aktvendimi është e lejuar ankesa në afat prej 10 (dhjetë)    

ditësh nga dita e pranimit, përmes kësaj Gjykate, për Gjykatën e Apelit në Prishtinë. 

 


